
ТАТАРСТАН АВТОНОМИЯЛЕ СОВЕТ СОЦИАЛИСТИК РЕСПУБЛИКАСЫ

КОНСТИТУЦИЯСЕ (төп ЗАКОНЫ)

Татарстан Автономияле Совет Социалистик Республикасы халкы, фәнни коммунизм идеяләрен кулланып, үзен бөтен совет халкының аерылгысыз өлеше дип аңлап, ССР Союзы Конституциясенә һәм РСФСР Конституциясенә туры китереп, шушы Конституцияне кабул итә һәм игълан итә.

I. ТАТАРСТАН АССРның ҖӘМГЫЯТЬ СТРОЕ ҺӘМ ПОЛИТИКАСЫ

НИГЕЗЛӘРЕ

1 бүлек. ПОЛИТИК СИСТЕМА

1 статья. Татарстан Автономияле Совет Социалистик Республикасы — эшчеләр, крестьяннар һәм интеллигенциянең, республикадагы барлык милләт хезмәт ияләренең ихтыярын һәм интересларын чагылдыручы гомумхалык социалистик дәүләте.

2 статья. Татарстан АССРда бөтен власть халык кулында. Халык дәүләт властен Татарстан АССРның политик нигезен тәшкил итүче халык депутатлары Советлары аркылы тормышка ашыра.

Дәүләтнең башка барлык органнары халык депутатлары Советлары контролендә һәм аларга отчет бирәләр.

3 статья. Совет дәүләтенең оештырылуы һәм эшчәнлеге демократик централизм принцибы — дәүләт властеның түбәннән югарыга кадәр барлык органнарының сайланып куелуы, аларның халыкка отчет бирүе, югарыгы органнар карарларының түбәнге органнар өчен мәҗбүри булуы нигезендә тормышка ашырыла. Демократик централизм бердәм җитәкчелекне урыннардагы инициатива һәм иҗат активлыгы белән, һәр дәүләт органының һәм хезмәт урынындагы кешенең тапшырылган эш өчен җаваплылыгы белән бергә бәйли.

4 статья. Совет дәүләте, аның барлык органнары социалистик законлылык нигезендә эшлиләр, хокук тәртибен, җәмгыять интересларын, гражданнарның хокукларын һәм ирекләрен саклауны тәэмин итәләр.

Дәүләт һәм җәмәгать оешмалары, хезмәт урынындагы кешеләр СССР Конституциясен, РСФСР Конституциясен, Татарстан АССР Конституциясен һәм совет законнарын үтәргә бурычлы.

5 статья. Дәүләт тормышының иң мөһим мәсьәләләре бөтенхалык тикшерүенә чыгарыла, шулай ук бөтен халыкның тавыш бирүенә (референдумга) куела.

6 статья. Совет җәмгыятенең җитәкче һәм юнәлеш бирүче көче, аның политик системасының, дәүләт һәм җәмәгать оешмаларының үзәге – Советлар Союзы Коммунистлар партиясе. КПСС халык өчен яши һәм халыкка хезмәт итә.

Марксизм-ленинизм тәгълиматы белән коралланган Коммунистлар партиясе җәмгыять үсешенең төп перспективасын, СССРның эчке һәм тышкы политикасы линиясен билгели, совет халкының бөек иҗади эшчәнлегенә җитәкчелек итә, аның коммунизмның җиңүе өчен көрәшенә планлы, фәнни нигезләнгән характер бирә.

Партиянең барлык оешмалары СССР Конституциясе рамкаларында эш итәләр.

7 статья. Профессиональ союзлар, Бөтенсоюз Ленинчыл Коммунистик Яшьләр Союзы, кооператив һәм башка җәмәгать оешмалары үзләренең устав бурычлары нигезендә дәүләт һәм җәмәгать эшләрен идарә итүдә, политик, хуҗалык һәм социаль-культура мәсьәләләрен хәл итүдә катнашалар.

8 статья. Хезмәт коллективлары дәүләт һәм җәмәгать эшләрен тикшерүдә һәм хәл итүдә, җитештерүне һәм социаль үсешне планлаштыруда, кадрлар хәзерләүдә һәм урнаштыруда, предприятиеләрне һәм учреждениеләрне идарә итү, хезмәт һәм көнкүреш шартларын яхшырту, җитештерүне үстерүгә, шулай ук социаль-культура чараларына һәм материаль кызыксындыруга билгеләнгән средстволардан файдалану мәсьәләләрен тикшерү һәм хәл итүдә катнашалар.

Хезмәт коллективлары социалистик ярышны үстерәләр, алдынгы эш методларын таратуга, хезмәт дисциплинасын ныгытуга булышлык итәләр, үз членнарын коммунистик әхлак рухында тәрбиялиләр, аларның политик аңлылыгын, культурасын һәм профессиональ квалификациясен күтәрү турында кайгырталар.

9 статья. Совет җәмгыятенең политик системасын үстерүнең төп юнәлеше социалистик демократияне тагын да киңәйтүдән – дәүләт һәм җәмгыять эшләрен идарә итүдә гражданнарның һаман киңрәк катнашуыннан, дәүләт аппаратын камилләштерүдән, җәмәгать оешмаларының активлыгын күтәрүдән, халык контролен көчәйтүдән, дәүләт һәм җәмгыять тормышының хокук нигезләрен ныгытудан, ачык эш итүне киңәйтүдән, җәмәгать фикерен даими исәпкә алудан гыйбарәт.

2 бүлек. ЭКОНОМИК СИСТЕМА

10 статья. Татарстан АССРның экономик системасы нигезен җитештерү средстволарына дәүләт (гомумхалык) һәм колхоз-кооператив милке формасындагы социалистик милек тәшкил итә.

Профсоюз һәм башка җәмәгать оешмаларының устав бурычларын тормышка ашыру өчен кирәкле мөлкәте шулай ук социалистик милек була.

Дәүләт социалистик милекне саклый һәм аның арта баруы өчен шартлар тудыра.

Социалистик милекне үзенә байлык җыю һәм башка төрле комсызлык максатларында файдаланырга беркемнең дә хакы юк.

11 статья. Дәүләт милке — бөтен совет халкының уртак байлыгы, социалистик милекнең төп формасы.

 
Җир, җир асты байлыклары, сулар, урманнар фәкать дәүләт милке генә була. Промышленностьта, төзелештә һәм авыл хуҗалыгында төп җитештерү средстволары, транспорт һәм элемтә средстволары, банклар, дәүләт тарафыннан оештырылган сәүдә, коммуналь һәм башка предприятиеләр мөлкәте, шәһәрләрдәге төп торак фонды, шулай ук дәүләт бурычларын тормышка ашыру өчен кирәкле башка мөлкәт дәүләт кулында.

12 статья. Колхозларның һәм башка кооператив оешмаларның, аларның берләшмәләренең җитештерү средстволары һәм аларга устав бурычларын тормышка ашыру өчен кирәкле башка мөлкәт алар милке була.

Колхозлар били торган җир аларга түләүсез һәм сроксыз файдалануга беркетелә.

Дәүләт колхоз-кооператив милкен үстерүгә һәм аның дәүләт милке белән якыная баруына булышлык итә.

Колхозлар, җирдән бүтән файдаланучылар кебек үк, җирне нәтиҗәле файдаланырга, аңа сакчыл карарга, аның уңдырышын күтәрергә бурычлылар.

13 статья. Татарстан АССР гражданнарының шәхси милке нигезен хезмәт доходлары тәшкил итә. Шәхси милектә көнкүреш, шәхси куллану, уңайлык һәм ярдәмче йорт хуҗалыгы әйберләре, торак йорт һәм хезмәт белән табылган саклык

 кыйммәтләр булырга мөмкин. Гражданнарның шәхси милке һәм аңа мирас хокукы дәүләт тарафыннан саклана.

Гражданнар файдалануында ярдәмче хуҗалык алып бару (шул исәптән терлек һәм кош асрау) өчен, җиләк-җимеш һәм яшелчә бакчачылыгы өчен, шулай ук индивидуаль торак төзелеше өчен законда билгеләнгән тәртиптә бирелә торган җир участоклары булырга мөмкин. Гражданнар үзләренә бирелгән җир участокларыннан рациональ файдаланырга тиешләр. Дәүләт һәм колхозлар ярдәмче хуҗалык алып баруда гражданнарга булышлык күрсәтәләр.

Гражданнарның шәхси милкендәге яки файдалануындагы мөлкәт эшләмичә генә доход алу өчен хезмәт итмәскә, җәмгыять интересларына зыянга файдаланылмаска тиеш.

14 статья. Совет кешеләренең эксплуатациядән азат хезмәте – җәмәгать байлыгын үстерү, халыкның һәм һәр совет кешесенең тормыш дәрәҗәсен күтәрү чыганагы.

Социализмның «һәркемнән – сәләтенчә, һәркемгә – хезмәтенчә» дигән принцибы нигезендә дәүләт хезмәт һәм куллану үлчәменә контрольлек итә. Ул налог салынырга тиешле доходларга налог күләмен билгели.

Кешенең җәмгыятьтәге урынын иҗтимагый файдалы хезмәт һәм аның нәтиҗәләре билгели. Дәүләт, материаль һәм мораль стимулларны бергә бәйләп, новаторлыкны, эшкә иҗади мөнәсәбәтне хуплап, хезмәтне һәр совет кешесенең беренче тормыш ихтыяҗына әверелдерүгә булышлык итә.

15 статья. Социализмда иҗтимагый җитештерүнең югары максаты –кешеләрнең үсә барган материаль һәм рухи ихтыяҗларын тулырак канәгатьләндерү.

Дәүләт, хезмәт ияләренең иҗат активлыгына, социалистик ярышка, фән-техника прогрессы казанышларына таянып, экономикага җитәкчелек формаларын һәм методларын камилләштереп, хезмәт җитештерүчәнлегенең үсүен, җитештерүнең нәтиҗәлелеген һәм эшнең сыйфатын күтәрүне, халык хуҗалыгының динамикалы, планлы һәм пропорциональ үсешен тәэмин итә.

16 статья. Татарстан АССР экономикасы – РСФСР экономикасының, СССР территориясендә иҗтимагый җитештерү, бүлү һәм алмашуның барлык буыннарын эченә алган бердәм халык хуҗалыгы комплексының состав өлеше.

Экономикага җитәкчелек экономик һәм социаль үсешнең дәүләт планнары нигезендә, тармак һәм территориаль принципларны исәпкә алып, үзәкләштерелгән идарә итүне предприятиеләрнең, берләшмәләрнең һәм башка оешмаларның хуҗалык мөстәкыйльлеге һәм инициативасы белән бергә бәйләү юлы белән тормышка ашырыла. Шуның белән бергә хуҗалык исәбе, табыш, үзкыйммәт һәм башка экономик этәргечләр һәм стимуллар актив файдаланыла.

17 статья. Татарстан АССРда закон нигезендә кустарь-һөнәрчелек, авыл хуҗалыгы, халыкка көнкүреш хезмәте күрсәтү сферасында индивидуаль хезмәт эшчәнлегенә, шулай ук гражданнарның һәм аларның семья членнарының фәкать шәхси хезмәтенә генә корылган башка төрле эшчәнлеккә юл куела. Дәүләт, индивидуаль хезмәт эшчәнлеген җайга салып, аның җәмгыять интересларында файдаланылуын тәэмин итә.

18 статья. Хәзерге һәм киләчәк буыннар интересларында Татарстан АССРда җирне һәм җир асты байлыкларын, су ресурсларын, үсемлекләр һәм хайваннар дөньясын саклау һәм фәнни нигездә рациональ файдалану өчен, һава һәм суны чиста тоту, табигый байлыкларны кабат җитештерүне тәэмин итү һәм кешене чолгап алган мохитне яхшырту өчен кирәкле чаралар күрелә.

3 бүлек. СОЦИАЛЬ ҮСЕШ ҺӘМ КУЛЬТУРА

19 статья. Татарстан АССРның социаль нигезен эшчеләрнең, крестьяннарның һәм интеллигенциянең какшамас союзы тәшкил итә.

Дәүләт җәмгыятьнең социаль бертөрлелеге көчәюгә — сыйнфый аермаларның, шәһәр белән авыл, акыл хезмәте белән физик хезмәт арасындагы җитди аермаларның бетә баруына, СССРдагы барлык милләтләр һәм халыкларның һәрьяклап үсүенә һәм үзара якынаюына булышлык итә.

20 статья. «Һәркемнең ирекле үсеше — барлык кешеләрнең ирекле үсеш шарты» дигән коммунистик идеал нигезендә дәүләт гражданнарның иҗади көчләрен, сәләтләрен һәм талантларын кулланулары өчен, шәхеснең һәрьяклап үсеше өчен реаль мөмкинлекләрне киңәйтүне үзенең максаты итеп куя.

21 статья. Дәүләт хезмәт шартларын яхшырту һәм хезмәтне саклау, аны фәнни оештыру турында, халык хуҗалыгының барлык тармакларында җитештерү процессларын комплекслы механикалаштыру һәм автоматлаштыру нигезендә авыр физик хезмәтне киметү, ә киләчәктә аны бөтенләй бетерү турында кайгырта.

22 статья. Татарстан АССРда авыл хуҗалыгы хезмәтен индустриаль хезмәтнең бер төренә әйләндерү, авыл җирләрендә халык мәгарифе, культура, сәламәтлек саклау учреждениеләре, сәүдә һәм җәмәгать туклануы, көнкүреш хезмәте күрсәтү һәм коммуналь хуҗалык челтәрен киңәйтү, авылларны төзек поселокларга әйләндерү программасы эзлекле рәвештә тормышка ашырыла.
23 статья. Хезмәт җитештерүчәнлегенең үсүе нигезендә дәүләт хезмәткә түләү дәрәҗәсен, хезмәт ияләренең реаль доходларын күтәрү курсын тайпылышсыз рәвештә тормышка ашыра.

Совет кешеләренең ихтыяҗларын тулырак канәгатьләндерү максатында җәмәгать куллану фондлары төзелә. Җәмәгать оешмаларының һәм хезмәт коллективларының киң катнашында дәүләт бу фондларның арта баруын һәм гадел бүленүен тәэмин итә.

24 статья. Татарстан АССРда дәүләтнең сәламәтлек саклау, социаль тәэминат, сәүдә һәм җәмәгать туклануы, көнкүреш хезмәте күрсәтү һәм коммуналь хуҗалык системалары эшли һәм үсә.

Дәүләт кооператив һәм башка җәмәгать оешмаларының халыкка хезмәт күрсәтүнең барлык сфераларындагы эшчәнлеген хуплый. Ул массовый физик культураны һәм спортны үстерүгә булышлык итә.

25 статья. Татарстан АССРда бердәм халык мәгарифе системасы яши һәм камилләшә. Ул гражданнарга гомуми белем бирүне һәм аларны профессиональ хәзерләүне тәэмин итә, яшьләрне коммунистик тәрбияләүгә, рухи һәм физик яктан үстерүгә хезмәт итә, аларны хезмәткә һәм җәмәгать эшчәнлегенә хәзерли.

26 статья. Җәмгыять ихтыяҗлары нигезендә дәүләт фәннең планлы үсешен һәм фәнни кадрлар хәзерләүне тәэмин итә, фәнни тикшеренү нәтиҗәләрен халык хуҗалыгына һәм тормышның башка сфераларына кертүне оештыра.

27 статья. Дәүләт совет кешеләрен әхлакый һәм эстетик тәрбияләү, аларның культура дәрәҗәсен күтәрү өчен рухи байлыкларны саклау, арттыра бару һәм алардан киң файдалану турында кайгырта.

Татарстан АССРда профессиональ сәнгать һәм халык художество иҗатының үсеше һәрьяклап хуплана.

II. ДӘҮЛӘТ ҺӘМ ШӘХЕС
4 бүлек. ТАТАРСТАН АССР ГРАЖДАНЛЫГЫ. ГРАЖДАННАРНЫҢ ТИГЕЗ ХОКУКЛЫЛЫГЫ

28 статья. СССРда билгеләнгән бердәм союз гражданлыгы нигезендә Татарстан АССРның һәр гражданы РСФСР һәм СССР гражданы була.

Совет гражданлыгы алу һәм аны югалту нигезләре һәм тәртибе СССР гражданлыгы турындагы Закон белән билгеләнә.

РСФСР һәм башка союздаш республикалар гражданнары Татарстан АССР территориясендә Татарстан АССР гражданнары белән бертигез хокуклардан файдаланалар.

Татарстан АССР гражданнары чит илләрдә Совет дәүләтенең саклавы һәм яклавыннан файдаланалар.

29 статья. Татарстан АССР гражданнары, чыгышлары, социаль һәм мөлкәт хәлләре нинди булуга, нинди расадан һәм милләттән булуларына, җенесләре, белемнәре, телләре, дингә мөнәсәбәтләре, шөгыльләренең төре һәм характеры нинди булуга, кайда яшәүләренә һәм башка хәлләргә карамастан, закон каршында тигез.

Татарстан АССР гражданнарының тигез хокуклылыгы экономик, политик, социаль һәм культура тормышының барлык өлкәләрендә тәэмин ителә.

30 статья. Татарстан АССРда хатын-кызлар һәм ирләр тигез хокукларга ия.

Бу хокукларны тормышка ашыру белем һәм профессиональ хәзерлек алуда, хезмәттә, хезмәт өчен түләүдә һәм эштә күтәрелүдә, иҗтимагый-политик һәм культура эшчәнлегендә хатын-кызларга ирләр белән бертигез мөмкинлекләр бирү белән, шулай ук хатын-кызларның хезмәтен һәм сәламәтлеген саклау буенча махсус чаралар белән; хатыннарга хезмәтне ана булу белән бергә бәйләргә мөмкинлек бирә торган шартлар тудыру белән; аналарны һәм балаларны хокукый яклау, аларга материаль һәм мораль булышлык күрсәтү, шул исәптән йөкле хатыннарга һәм аналарга түләүле отпуск һәм башка льготалар бирү, кече яшьтәге балалары булган хатыннарның эш вакытын киметә бару белән тәэмин ителә.

31 статья. Татарстан АССРның төрле расадан һәм милләттән булган гражданнары тигез хокукларга ия.

Бу хокукларны тормышка ашыру СССРдагы барлык милләтләр һәм халыкларны һәрьяклап үстерү һәм үзара якынайту политикасы белән, гражданнарны совет патриотизмы һәм социалистик интернационализм рухында тәрбияләү белән, туган телне һәм СССРдагы башка халыклар телләрен куллану мөмкинлеге белән тәэмин ителә.

Нинди расадан һәм милләттән булуларына карап, гражданнарның хокукларын турыдан-туры яки читләтеп нинди дә булса чикләү, аларга турыдан-туры яки читләтеп өстенлекләр билгеләү, шулай ук берәр расага яки милләткә өстенлек бирүгә, дошманлык күрсәтүгә яки аны кимсетүгә һәртөрле өндәү закон нигезендә җәзалана.

32 статья. Чит ил гражданнарына һәм гражданлыгы булмаган кешеләргә Татарстан АССРда законда каралган хокуклар һәм ирекләр, шул исәптән аларга шәхси, мөлкәт, семья һәм башка хокукларын яклау өчен судка һәм башка дәүләт органнарына мөрәҗәгать итү хокукы гарантияләнә.

Татарстан АССР территориясендәге чит ил гражданнары гражданлыгы булмаган кешеләр СССР Конституциясен, РСФСР Конституциясен, Татарстан АССР Конституциясен ихтирам итәргә һәм совет законнарын үтәргә бурычлы.

5 бүлек. ТАТАРСТАН АССР ГРАЖДАННАРЫНЫҢ ТӨП ХОКУКЛАРЫ, ИРЕКЛӘРЕ ҺӘМ БУРЫЧЛАРЫ

33 статья. Татарстан АССР гражданнары СССР Конституциясендә, РСФСР Конституциясендә, Татарстан АССР Конституциясендә һәм совет законнарында игълан ителгән һәм гарантияләнә торган социаль-экономик, политик һәм шәхси хокукларга һәм ирекләргә тулысынча ия. Социалистик строй, социаль-экономик һәм культура үсеше программалары үтәлә баруга карап, гражданнарның хокукларын һәм ирекләрен киңәйтүне, аларның тормыш шартларын өзлексез яхшыртуны тәэмин итә.

Гражданнарның хокуклардан һәм ирекләрдән файдалануы җәмгыять һәм дәүләт интересларына, башка гражданнарның хокукларына зыян китермәскә тиеш.

34 статья. Татарстан АССР гражданнары хезмәткә хокуклы, ягъни хезмәтнең күләменә һәм сыйфатына карап түләнә торган һәм дәүләт тарафыннан билгеләнгән минималь күләмнән ким түләнми торган гарантияле эш алуга, шул исәптән булдыклылыгына, сәләтенә, профессиональ хәзерлегенә, белеменә карап һәм җәмгыять ихтыяҗларын исәпкә алып, профессия, шөгыль һәм эш төре сайлауга хокуклы.

Бу хокук социалистик хуҗалык системасы белән, җитерештерүче көчләрнең туктаусыз үсүе белән, түләүсез профессиональ белем бирү, хезмәт квалификациясен күтәрү һәм яңа белгечлекләргә өйрәтү белән, профессиональ ориентация һәм хезмәткә урнаштыру системаларын үстерү белән тәэмин ителә.

35 статья. Татарстан АССР гражданнары ял итүгә хокуклы. 
Бу хокук эшчеләр һәм хезмәткәрләр өчен 41 сәгатьтән артык булмаган эш атнасы билгеләү белән, күп кенә профессия һәм производстволар өчен кыскартылган эш көне белән, төнге эш вакытының кыскарак булуы белән; ел саен түләүле отпусклар, атна саен ял көннәре бирү белән; шулай ук культура-агарту һәм савыктыру учреждениеләре челтәрен киңәйтү, массовый спорт, физик культура һәм туризмны үстерү белән; тору урынында ял итү өчен уңай мөмкинлекләр һәм буш вакытны рациональ файдалану өчен башка шартлар тудыру белән тәэмин ителә.

Колхозчыларның эш һәм ял вакыты озынлыгы колхозлар тарафыннан билгеләнә.

36 статья. Татарстан АССР гражданнары сәламәтлекләрен саклауга хокуклы.
Бу хокук дәүләтнең сәламәтлек саклау учреждениеләре тарафыннан түләүсез күрсәтелә торган квалификацияле медицина ярдәме белән; гражданнарны дәвалау һәм аларның сәламәтлеген ныгыту учреждениеләре челтәрен киңәйтү белән; куркынычсызлык техникасын һәм производство санитариясен үстерү һәм камилләштерү белән; киң профилактика чаралары үткәрү белән; әйләнә-тирә мохитне савыктыру чаралары белән; яшь буынның сәламәтлеге турында аеруча кайгырту, шул исәптән балаларның укуга һәм хезмәттә тәрбияләнүгә бәйле булмаган хезмәтен тыю белән; авыруларны булдырмауга һәм киметүгә, гражданнарның озын гомерле актив тормышын тәэмин итүгә юнәлдерелгән фәнни- тикшеренү эшләрен җәелдерү белән тәэмин ителә.

37 статья. Татарстан АССР гражданнары картлыкта, авырганда хезмәткә яраклылыгын тулысынча яки өлешчә югалтканда, шулай ук караучысын югалтканда материаль тәэмин ителүгә хокуклы.

Бу хокук эшчеләр, хезмәткәрләр һәм колхозчылар өчен социаль страхование белән, хезмәткә яраклылыгын вакытлыча югалтканда түләнә торган пособиеләр белән; яшь буенча, инвалидлык буенча һәм караучысын югалткан очракта дәүләт һәм колхозлар исәбенә пенсияләр түләү белән; хезмәткә яраклылыгын өлешчә югалткан гражданнарны эшкә урнаштыру белән; карт гражданнар һәм инвалидлар турында кайгырту белән; социаль тәэминатның башка формалары белән гарантияләнә.

38 статья. Татарстан АССР гражданнары торакка хокуклы.

Бу хокук дәүләт һәм җәмәгать торак фондын үстерү һәм саклау, кооператив һәм индивидуаль торак төзелешенә булышлык күрсәтү, уңайлы торак төзү программасы тормышка ашырылуга карап бирелә торган торак мәйданын җәмәгатьчелек контролендә гадел бүлү белән, шулай ук квартира һәм коммуналь хезмәт күрсәтү хакының түбән булуы белән тәэмин ителә. Татарстан АССР гражданнары үзләренә бирелгән торакка сакчыл карарга тиешләр.

39 статья. Татарстан АССР гражданнары белем алуга хокуклы.

Бу хокук барлык төр белем алуның түләүсез булуы белән, яшьләргә гомуми мәҗбүри урта белем бирүне тормышка ашыру юлы белән, укытуны тормыш белән, производство белән бәйләү нигезендә профессиональ-техник, махсус урта һәм югары белем бирүне киң җәелдерү белән; читтән торып һәм кичке укуны үстерү белән; укучыларга һәм студентларга дәүләт стипендияләре һәм льготалар бирү белән; мәктәптә ана телендә уку мөмкинлеге белән; үзлегеңнән белем алу өчен шартлар тудыру белән тәэмин ителә.

40 статья. Татарстан АССР гражданнары культура казанышларыннан файдалануга хокуклы.

Бу хокук илебез һәм дөнья культурасының дәүләт һәм җәмәгать фондларындагы хәзинәләреннән һәркемнең    файдалана алуы белән, культура-агарту учреждениеләрен үстерү һәм республика территориясендә тигез урнаштыру белән, телевидение һәм радионы, китап чыгару эшен һәм вакытлы матбугатны, түләүсез китапханәләр челтәрен үстерү, чит ил дәүләтләре белән культура алмашуны киңәйтү белән тәэмин ителә.

41 статья. Коммунистик төзелеш максатларына туры китереп, Татарстан АССР гражданнарына фәнни, техник һәм художество иҗаты иреге гарантияләнә. Ул фәнни тикшеренүләрне, уйлап табу һәм рационализаторлык эшчәнлеген киң җәелдерү белән, әдәбият һәм сәнгатьне үстерү белән тәэмин ителә. Моның өчен дәүләт кирәкле материаль шартлар тудыра, ирекле җәмгыятьләргә һәм иҗат союзларына булышлык күрсәтә, уйлап табуларны һәм рационализаторлык тәкъдимнәрен халык хуҗалыгына һәм тормышның башка сфераларына кертүне оештыра.

Авторлар, уйлап табучылар һәм рационализаторларның хокуклары дәүләт тарафыннан саклана.

42 статья. Татарстан АССР гражданнары дәүләт һәм җәмәгать эшләрен идарә итүдә, гомумдәүләт һәм җирле әһәмияте булган законнарны һәм карарларны тикшерү һәм   кабул итүдә катнашырга хокуклы.

Бу хокук халык депутатлары Советларына һәм дәүләтнең сайлана торган башка органнарына сайлау һәм сайлану, бөтенхалык тикшерүендә һәм тавыш бирүендә, халык контролендә, дәүләт органнары һәм җәмәгать оешмалары, җәмәгать үзешчәнлеге органнары эшендә хезмәт коллективларындагы һәм тору урыннарындагы җыелышларда катнашу мөмкинлеге белән тәэмин ителә.

43 статья. Татарстан АССРның һәр гражданы дәүләт органнарына һәм җәмәгать оешмаларына аларның эшчәнлеген яхшырту турында тәкъдимнәр кертергә, эштәге кимчелекләрне тәнкыйтьләргә хокуклы.

Хезмәт урынындагы кешеләр гражданнарның тәкъдимнәрен һәм гаризаларын билгеләнгән срокларда карарга, аларга җавап бирергә һәм тиешле чаралар күрергә бурычлы.

Тәнкыйть өчен эзәрлекләү тыела. Тәнкыйть өчен эзәрлекләүче кешеләр җавапка тартыла.

44 статья. Халык интересларына туры китереп һәм социалистик стройны ныгыту һәм үстерү максатларында Татарстан АССР гражданнарына сүз, матбугат, җыелышлар, митинглар, урам шествиеләре һәм демонстрацияләр иреге гарантияләнә.

Бу политик ирекләрне тормышка ашыру хезмәт ияләренә һәм аларның оешмаларына җәмәгать биналары, урам һәм мәйданнар бирү белән, киң күләмдә информация тарату белән, матбугат, телевидение һәм радионы файдалану мөмкинлеге белән тәэмин ителә.

45 статья. Коммунистик төзелеш максатларына туры китереп, Татарстан АССР гражданнары политик активлыкларын һәм үзешчәнлекләрен үстерүгә, күп төрле интересларын канәгатьләндерүгә булышлык итә торган җәмәгать оешмаларына берләшергә хокуклы.

Җәмәгать оешмаларына үзләренең устав бурычларын уңышлы үтәү өчен шартлар гарантияләнә.

46 статья. Татарстан АССР гражданнарына вөҗдан иреге, ягъни теләсә нинди дин тоту яки бернинди дә дин тотмау, дини культларны үтәү яки атеистик пропаганда алып бару хокукы гарантияләнә. Дингә ышануларга бәйле рәвештә дошманлык һәм нәфрәт тудыру тыела.

Татарстан АССРда мәчет һәм чиркәү дәүләттән, мәктәп мәчет һәм чиркәүдән аерылган.

47 статья. Семья дәүләт тарафыннан яклана.

Никах хатын-кыз белән ир-атның ирекле ризалыгына нигезләнә; ир һәм хатын семья мөнәсәбәтләрендә тулысынча тигез хокуклы.

Дәүләт семья турында балалар учреждениеләренең киң челтәрен булдыру һәм үстерү, көнкүреш хезмәте күрсәтүне һәм җәмәгать туклануын оештыру һәм камилләштерү, бала тугач пособиеләр түләү, күп балалы семьяларга пособиеләр түләү һәм ярдәм күрсәтү юлы белән кайгырта.

48 статья. Татарстан АССР гражданнарына шәхес иминлеге гарантияләнә. Суд карарыннан яки прокурор санкциясеннән башка беркем дә кулга алмый.

49 статья. Татарстан АССР гражданнарына торак иминлеге гарантияләнә. 
Торакка анда яшәүчеләр ризалыгыннан башка законсыз нигездә керергә беркемнең дә хакы юк.

50 статья. Гражданнарның шәхси тормышы, язышу, телефоннан сөйләшү һәм телеграф аша хәбәрләшү сере закон белән саклана.

51 статья. Гражданнарның шәхесен ихтирам итү, хокукларын һәм ирекләрен саклау – барлык дәүләт органнары, җәмәгать оешмалары һәм хезмәт урынындагы кешеләрнең бурычы.

Татарстан АССР гражданнары үзләренең намусына һәм кешелек дәрәҗәсенә, тормышына һәм сәламәтлегенә, шәхси ирегенә һәм мөлкәтенә кул сузулардан суд ярдәмендә сакланырга хокуклы.

52 статья. Татарстан АССР гражданнары хезмәт урынындагы кешеләрне, дәүләт һәм җәмәгать органнарының эшенә карата жалоба бирергә хокуклы. Жалобалар законда билгеләнгән тәртиптә һәм срокларда каралырга тиеш.

Хезмәт урынындагы кешеләрнең законны бозып, вәкаләтләрен арттырып эшләнгән, гражданнарның хокукларын кыса торган эшләре турында билгеләнгән тәртиптә судка жалоба бирелергә мөмкин.

Татарстан АССР гражданнары дәүләт һәм җәмәгать оешмаларының, шулай ук хезмәт урынындагы кешеләрнең хезмәт вазифаларын үтәгәндә законсыз эш итүләре нәтиҗәсендә килгән зыянны түләтергә хокуклы.

53 статья. Хокукларны һәм ирекләрне тормышка ашыру гражданнарың үз бурычларын үтәвеннән аерылгысыз.

Татарстан АССР гражданы СССР Конституциясен, РСФСР Конституциясен, Татарстан АССР Конституциясен һәм совет законнарын үтәргә, социалистик тормыш кагыйдәләрен ихтирам итәргә, совет гражданы дигән югары исемгә лаек булырга бурычлы.

54 статья. Иҗтимагый файдалы эшчәнлекнең үзе сайлаган өлкәсендә намуслы хезмәт итү, хезмәт дисциплинасын саклау – Татарстан АССРның хезмәткә яраклы һәр гражданының бурычы һәм намус эше. Иҗтимагый файдалы хезмәттән тайпылу социалистик җәмгыять принциплары белән сыешмый.

55 статья. Татарстан АССР гражданы социалистик милекне сакларга һәм ныгытырга бурычлы. Дәүләт һәм җәмәгать мөлкәтен урларга һәм әрәм-шәрәм итүгә каршы көрәшү, халык байлыгына сакчыл карау – Татарстан АССР гражданының бурычы.

Социалистик милеккә кул сузучы кешеләр закон нигезендә җәзага тартылалар.

56 статья. Татарстан АССР гражданы Совет дәүләте интересларын сакларга, аның куәтен һәм авторитетын ныгытуга булышлык итәргә бурычлы.

Социалистик Ватанны саклау – Татарстан АССРның һәр гражданының изге бурычы. Ватанга хыянәт итү – халык алдында иң зур җинаять.

57 статья. СССР Кораллы Көчләре сафында хәрби хезмәт – Татарстан АССР гражданнарының мактаулы бурычы.

58 статья. Башка гражданнарның милли дәрәҗәсен ихтирам итү, күп милләтле Совет дәүләтендәге милләтләр һәм халыклар дуслыгын ныгыту –Татарстан АССРның һәр гражданының бурычы.

59 статья. Татарстан АССР гражданы башка кешеләрнең хокукларын һәм законлы интересларын ихтирам итәргә, җәмгыятькә каршы эшләргә карата килешмәүчән булырга, җәмәгать тәртибен саклауга барлык чаралар белән булышлык итәргә бурычлы.

60 статья. Татарстан АССР гражданнары балаларны тәрбияләү турында кайгыртырга, аларны иҗтимагый-файдалы хезмәткә хәзерләргә, социалистик җәмгыятьнең лаеклы членнары итеп үстерергә бурычлы. Балалар ата-ана турында кайгыртырга һәм аларга ярдәм итәргә бурычлы.

61 статья. Татарстан АССР гражданнары табигатьне, аның байлыкларын сакларга бурычлы.

62 статья. Тарихи истәлекләрне һәм башка культура байлыкларын саклау турында кайгырту – Татарстан АССР гражданнарының бурычы һәм вазифасы.

63 статья. Башка илләр халыклары белән дуслык һәм хезмәттәшлекне үстерүгә, гомуми тынычлыкны саклауга һәм ныгытуга булышу – Татарстан АССР гражданының интернациональ бурычы.
III. ТАТАРСТАН АССРның МИЛЛИ-ДӘҮЛӘТ ҺӘМ АДМИНИСТРАТИВ-

ТЕРРИТОРИАЛЬ ТӨЗЕЛЕШЕ
6 бүлек. ТАТАРСТАН АССР – РСФСР СОСТАВЫНДАГЫ
 АВТОНОМИЯЛЕ РЕСПУБЛИКА

64 статья. Татарстан Автономияле Совет Социалистик Республикасы – Россия Совет Федератив Социалистик Республикасы составындагы совет социалистик дәүләте.

ССР Союзы һәм РСФСР хокуклары чикләреннән тыш, Татарстан АССР үз карамагындагы мәсьәләләрне мөстәкыйль рәвештә хәл итә.

65 статья. Татарстан АССР территориясе аның ризалыгыннан башка үзгәртелә алмый.

66 статья. Татарстан Автономияле Совет Социалистик Республикасы карамагына дәүләт власте һәм идарәсенең югары органнары йөзендә түбәндәгеләр керә:

1)  Татарстан АССР Конституциясен кабул итү һәм аңа үзгәрешләр кертү;

2) Татарстан АССР Конституциясенең үтәлешенә контрольлек итү;

3)  Татарстан АССР законнарын чыгару;

4)  дәүләт тәртибен, гражданнарның хокукларын һәм ирекләрен саклау;

5) ССР Союзы һәм РСФСР законнарына туры китереп, дәүләт власте һәм идарәсенең республика һәм җирле органнарының оештырылу һәм эшчәнлек тәртибен билгеләү;

6) бердәм социаль-экономик политика үткәрү, Татарстан АССР экономикасына җитәкчелек итү; фән-техника прогрессын тәэмин итү һәм табигый ресурслардан рациональ файдалану һәм аларны саклау чараларын тормышка ашыру;

7) Татарстан АССРның экономик һәм социаль үсешенең дәүләт планнарын, Татарстан АССРның дәүләт бюджетын эшләү һәм раслау, аларның үтәлеше турындагы отчетларны раслау, районнарның һәм республика буйсынуындагы шәһәрләрнең бюджетларын тормышка ашыруга җитәкчелек итү;

8) ССР Союзы һәм РСФСР законнарына туры китереп, Татарстан АССР дәүләт бюджетына керә торган доходларны билгеләү;

9) халык хуҗалыгының республика буйсынуындагы тармакларына, республика һәм җирле буйсынудагы берләшмәләргә һәм предприятиеләргә җитәкчелек итү;
10) ССР Союзы һәм РСФСР законнарына туры китереп, җирдән, җир асты байлыкларыннан, урманнардан һәм сулардан файдалануга контрольлек итү; әйләнә-тирә мохитне саклау;

11) торак һәм коммуналь хуҗалыкка, сәүдә һәм җәмәгать туклануына, халыкка көнкүреш хезмәте күрсәтүгә, торак төзелешенә, шәһәрләрне һәм башка торак пунктларны төзекләндерү эшенә, юл төзелешенә һәм транспортка җитәкчелек итү;

12) Татарстан АССРның халык мәгарифенә, культура һәм фән оешмаларына һәм учреждениеләренә, сәламәтлек саклауга, физик культурага һәм спортка, социаль тәэминатка җитәкчелек итү; тарих һәм культура истәлекләрен саклау;

13) республика күләмендәге башка мәсьәләләрне хәл итү.

67 статья. Татарстан АССР РСФСР һәм ССР Союзы дәүләт власте һәм идарәсенең югары органнары аша РСФСР һәм ССР Союзы карамагындагы мәсьәләләрне хәл итүдә катнаша.

Татарстан АССР үз территориясендә комплекслы экономик һәм социаль үсешне тәэмин итә, шул территориядә ССР Союзы һәм РСФСР вәкаләтләрен гамәлгә ашыруга булышлык итә, СССР һәм РСФСР дәүләт власте һәм идарәсенең югары органнары карарларын тормышка ашыра.

Татарстан АССР үз карамагындагы мәсьәләләр буенча союз һәм республика (РСФСР) буйсынуындагы предприятиеләр, учреждениеләр һәм оешмалар эшен координацияли һәм аңа контрольлек итә.

68 статья. СССР Конституциясенә һәм РСФСР Конституциясенә туры китереп, социалистик Ватанны саклау дәүләтнең иң мөһим функцияләренә керә һәм бөтен халык эше булып тора.

Совет халкының тыныч хезмәтенең социалистик казанышларын, дәүләтнең суверенитетын һәм территориаль бөтенлеген саклау максатында СССР Кораллы Көчләре булдырылды һәм гомуми хәрби хезмәт билгеләнде.

Татарстан АССР илнең иминлеген һәм оборона сәләтен тәэмин итүдә, СССР Кораллы Көчләрен бөтен кирәкле нәрсә белән тәэмин итүдә катнаша.

Дәүләт органнарының, җәмәгать оешмаларының, хезмәт урынындагы кешеләрнең һәм гражданнарның ил иминлеген тәэмин итү һәм аның оборона сәләтен ныгыту бурычлары ССР Союзы законнары белән билгеләнә.

69 статья. Татарстан АССРда сугышны пропагандалау тыела.

70 статья. Татарстан АССР территориясендә СССР һәм РСФСР законнары мәҗбүри.

7 бүлек. ТАТАРСТАН АССРның АДМИНИСТРАТИВ-ТЕРРИТОРИАЛЬ

ТӨЗЕЛЕШЕ

71 статья. Татарстан АССР, РСФСР законнарына туры китереп, үзенең районнарга бүленешен билгели һәм республиканың административ-территориаль төзелешенең башка мәсьәләләрен хәл итә.

72 статья. Татарстан АССР Әгерҗе, Азнакай, Аксубай, Актаныш, Алексеевск, Әлки, Әлмәт, Апас, Арча, Баулы, Балтач, Бөгелмә, Буа, Югары Ослан, Биектау, Чүпрәле, Алабуга, Зәй, Зеленодольск, Кама Тамагы, Куйбышев, Кукмара, Лаеш, Лениногорск, Мамадыш, Минзәлә, Мөслим, Түбән Кама, Октябрь, Питрәч, Балык Бистәсе, Саба, Сарман, Тәтеш, Тукай, Чирмешән, Чистай районнарыннан; республика буйсынуындагы Казан, Әлмәт, Бөгелмә, Алабуга, Зәй, Зеленодольск, Лениногорск, Яр Чаллы, Түбән Кама, Чистай шәһәрләреннән тора.

IV. ТАТАРСТАН АССРның ХАЛЫК ДЕПУТАТЛАРЫ СОВЕТЛАРЫ ҺӘМ АЛАРНЫ САЙЛАУ ТӘРТИБЕ
8 бүлек. ХАЛЫК ДЕПУТАТЛАРЫ СОВЕТЛАРЫ СИСТЕМАСЫ ҺӘМ АЛАРНЫҢ ЭШ ПРИНЦИПЛАРЫ

73 статья. Халык депутатлары Советлары – Татарстан АССР Верховный Советы, халык депутатларының район, шәһәр, шәһәрдәге район, поселок һәм авыл Советлары – дәүләт власте органнарының бердәм системасын тәшкил итәләр.

74 статья. Татарстан АССР Верховный Советының вәкаләт срогы – биш ел.

Халык депутатлары җирле Советларының вәкаләт срогы – ике ел ярым.

Халык депутатлары Советларына сайлаулар тиешле Советларның вәкаләт срогы бетәргә кимендә ике ай кала билгеләнә.

75 статья. Халык депутатларының тиешле Советлары карамагындагы бик әһәмиятле мәсьәләләр аларның сессияләрендә карала һәм хәл ителә.

Халык депутатлары Советлары даими комиссияләр сайлыйлар, башкаручы һәм идарә итүче, шулай ук үзләренә отчет бирүче башка органнарны оештыралар.

76 статья. Халык депутатлары Советлары предприятиеләрдә, колхозларда, учреждениеләрдә һәм оешмаларда хезмәт ияләренең җәмәгать контролен дәүләт контроле белән бергә бәйли торган халык контроле органнары оештыралар.

Халык контроле органнары дәүләт планнарының һәм заданиеләренең үтәлешенә контрольлек итәләр; дәүләт дисциплинасын бозуларга, урынчылык, эшкә ведомствочыл караш күренешләренә, хужасызлык һәм әрәм-шәрәм итүләргә, волокита һәм бюрократизмга каршы көрәш алып баралар; дәүләт аппараты эшен камилләштерүгә булышлык итәләр.

77 статья. Халык депутатлары Советлары турыдан-туры һәм үзләре оештырган органнар аша дәүләт, хуҗалык һәм социаль-культура төзелешенең барлык тармакларына җитәкчелек итәләр, карарлар чыгаралар, аларның үтәлүен тәэмин итәләр, карарларның тормышка ашырылуына контрольлек итәләр.

78 статья. Халык депутатлары Советларының эшчәнлеге мәсьәләләрне коллектив, ирекле, эшлекле тикшерү һәм хәл итү, ачык эш итү нигезендә, башкаручы һәм идарә итүче органнарның, Советлар оештырган башка органнарның Советлар һәм халык алдында регуляр рәвештә отчет бирүе, Советлар эшенә гражданнарны киң катнаштыру нигезендә тормышка ашырыла.

Халык депутатлары Советлары һәм алар оештырган органнар үзләренең эше һәм кабул иткән карарлары турында халыкка системалы рәвештә белдереп торалар.

9 бүлек. САЙЛАУ СИСТЕМАСЫ

79 статья. Халык депутатларының барлык Советларына депутатлар сайлау гомуми, тигез һәм туры сайлау хокукы нигезендә яшерен тавыш бирү тәртибендә үткәрелә.

80 статья. Депутатлар сайлау гомуми: Татарстан АССРның 18 яшькә җиткән барлык гражданнары сайларга һәм сайланырга хокуклы, закон белән билгеләнгән тәртиптә акылдан язган дип танылган кешеләр генә сайлый һәм сайлана алмый.

81 статья. Депутатлар сайлау тигез: һәр сайлаучы бер тавышка ия; сайлауларда барлык сайлаучылар бертигез нигезләрдә катнаша.

82 статья. Депутатлар сайлау туры: халык депутатларының барлык Советларына депутатлар гражданнар тарафыннан турыдан-туры сайлана.

83 статья. Депутатлар сайлаганда тавыш бирү яшерен: сайлаучыларның үз ихтыярын гамәлгә ашыруына контрольлек итүгә юл куелмый.

84 статья. Депутатлыкка кандидатлар күрсәтү хокукы Советлар Союзы Коммунистлар партиясе, профессиональ союзлар, Бөтенсоюз Ленинчыл Коммунистик Яшьләр Союзы оешмаларына, кооператив һәм башка җәмәгать оешмаларына, хезмәт коллективларына, шулай ук хәрби частьлардагы хәрби хезмәткәрләр җыелышларына бирелә.

Татарстан АССР гражданнарына һәм җәмәгать оешмаларына депутатлыкка кандидатларның политик, эшлеклелек һәм шәхси сыйфатлары турында иркен һәм һәрьяклап фикер алышу, шулай ук җыелышларда, матбугатта, телевидение, радио аша агитация алып бару хокукы гарантияләнә.

Халык депутатлары Советларына сайлаулар үткәрүгә бәйле расходлар дәүләт исәбенә тотыла.

85 статья. Халык депутатлары Советларына депутатлар сайлау сайлау округлары буенча үткәрелә.

Татарстан АССР гражданы, кагыйдә буларак, халык депутатларының икедән артык Советына сайлана алмый.

Советларга сайлаулар үткәрүне җәмәгать оешмалары, хезмәт коллективлары һәм хәрби частьлардагы хәрби хезмәткәрләр җыелышлары вәкилләреннән төзелгән сайлау комиссияләре тәэмин итә.

Халык депутатлары Советларына сайлаулар үткәрү тәртибе ССР Союзы, РСФСР һәм Татарстан АССР законнары белән билгеләнә.

86 статья. Сайлаучылар үз депутатларына наказлар бирәләр.

Халык депутатларының тиешле Советлары сайлаучыларның наказларын карыйлар, экономик һәм социаль үсеш планнарын эшләгәндә һәм бюджет төзегәндә аларны исәпкә алалар, наказларны үтәүне оештыралар һәм аларның гамәлгә ашырылуы турында гражданнарга белдереп торалар.
10 бүлек. ХАЛЫК ДЕПУТАТЫ

87 статья. Депутатлар халык депутатлары Советларында халыкның тулы хокуклы вәкилләре булалар.

Депутатлар, Советларның эшендә катнашып, дәүләт, хуҗалык һәм социаль-культура төзелеше мәсьәләләрен хәл итәләр, Советларның карарларын тормышка ашыруны оештыралар, дәүләт органнары, предприятиеләр, учреждениеләр һәм оешмалар эшенә контрольне тормышка ашыралар.

Депутат үзенең эшчәнлегендә гомумдәүләт интересларыннан чыгып эш итә, сайлау округындагы халыкның ихтыяҗларын исәпкә ала, сайлаучыларның наказларын тормышка ашыруга ирешә.

88 статья. Депутат үз вәкаләтләрен производство яки хезмәт эшчәнлегеннән аерылмыйча гамәлгә ашыра.

Депутат Советның сессияләре вакытында, шулай ук законда каралган башка очракларда депутатлык вәкаләтләрен гамәлгә ашыру өчен, даими эш урынында уртача эш хакы сакланган хәлдә, производство яки хезмәт вазифаларын үтәүдән азат ителә.

89 статья. Депутат тиешле дәүләт органнарына һәм хезмәт урынындагы кешеләргә запрос ясарга хокуклы.
Алар запроска Совет сессиясендә җавап бирергә бурычлы.

Депутат барлык дәүләт һәм җәмәгать органнарына, предприятиеләргә, учреждениеләргә, оешмаларга депутатлык эшчәнлеге мәсьәләләре белән мөрәҗәгать итәргә һәм үзе куйган мәсьәләләрне карауда катнашырга хокуклы. Тиешле дәүләт һәм җәмәгать органнарының, предприятие, учреждение һәм оешмаларның җитәкчеләре депутатны кичекмәстән кабул итәргә һәм аның тәкъдимнәрен билгеләнгән срокларда карарга бурычлы.

90 статья. Депутатка үзенең хокукларын һәм вазифаларын тоткарлыксыз һәм нәтиҗәле рәвештә тормышка ашыру өчен шартлар тәэмин ителә.

Депутатларның кагылгысызлыгы, шулай ук депутатлык эшчәнлегенең башка гарантияләре депутатлар статусы турындагы Закон белән һәм ССР Союзының, РСФСР һәм Татарстан АССРның башка закон актлары белән билгеләнә.

91 статья. Депутат үз эше һәм Совет эше турында сайлаучылар алдында, шулай ук үзен депутатлыкка кандидат итеп күрсәткән коллективлар һәм җәмәгать оешмалары алдында отчет бирергә бурычлы.

Сайлаучыларның ышанычын акламаган депутат законда билгеләнгән тәртиптә сайлаучыларның күпчелеге карары белән теләсә кайчан кире чакырып алынырга мөмкин.
V. ТАТАРСТАН АССР ДӘҮЛӘТ ВЛАСТЕ ҺӘМ ИДАРӘСЕНЕҢ ЮГАРЫ

ОРГАННАРЫ

11 бүлек. ТАТАРСТАН АССР ВЕРХОВНЫЙ СОВЕТЫ

92 статья. Татарстан АССР дәүләт властеның югары органы – Татарстан АССР Верховный Советы.

Татарстан АССР Верховный Советы СССР Конституциясе, РСФСР Конституциясе һәм шушы Конституция белән Татарстан АССР карамагына кертелгән барлык мәсьәләләрне хәл итәргә хокуклы.

Татарстан АССР Конституциясен кабул итү, аңа үзгәрешләр кертү; Татарстан АССРның экономик һәм социаль үсешенең дәүләт планнарын, Татарстан АССР дәүләт бюджетын һәм аларның үтәлеше турындагы отчетларны раслау; Татарстан АССР Верховный Советына отчет бирүче органнарны оештыру бары тик Татарстан АССР Верховный Советы тарафыннан гына тормышка ашырыла.

Татарстан АССР законнары Татарстан АССР Верховный Советы тарафыннан кабул ителә.

93 статья. Татарстан АССР Верховный Советы халык саны бертигез булган сайлау округлары буенча сайлана торган 250 депутаттан тора.

Татарстан АССР Верховный Советы үзе сайлый торган Мандат комиссиясе тәкъдиме белән депутатларның вәкаләтләрен тану турында, ә сайлау турындагы законнар бозылган очракта аерым депутатларның сайлануын дөрес түгел дип табу турында карар чыгара.

94 статья. Татарстан АССР Верховный Советы Татарстан АССР Верховный Советы Председателен һәм аның ике урынбасарын сайлый.

Татарстан АССР Верховный Советы Председателе Татарстан АССР Верховный Советы утырышларына җитәкчелек итә һәм аның эчке эш тәртибен идарә итә.

95 статья. Татарстан АССР Верховный Советы сессияләре елга ике тапкыр чакырыла.

Чираттан тыш сессияләр Татарстан АССР Верховный Советы Президиумы тарафыннан аның инициативасы белән яки Татарстан АССР Верховный Советы депутатларының кимендә өчтән бере тәкъдиме буенча чакырыла.

Татарстан АССР Верховный Советы сессиясе аның утырышларыннан, шулай ук алар арасындагы чорда Татарстан АССР Верховный Советының даими яки башка комиссияләре утырышларыннан тора.

96 статья. Татарстан АССР Верховный Советында закон чыгару инициативасы хокукы Татарстан АССР Верховный Советы Президиумына, Татарстан АССР Министрлар Советына, Татарстан АССР Верховный Советының даими һәм башка комиссияләренә, Татарстан АССР Верховный Советы депутатларына, Татарстан АССР Верховный Судына, Татарстан АССР Прокурорына бирелә.

Шулай ук җәмәгать оешмалары үзләренең республика органнары һәм аларга туры килә торган органнар йөзендә закон чыгару инициативасы хокукына ия булалар.

97 статья. Татарстан АССР Верховный Советы каравына кертелгән закон проектлары һәм башка мәсьәләләр аның утырышларында тикшерелә. Кирәк булганда, закон проекты яки тиешле мәсьәлә башлангыч яки өстәмә рәвештә карау өчен бер яки берничә комиссиягә тапшырылырга мөмкин.

Татарстан АССР законнары, Татарстан АССР Верховный Советының карарлары һәм башка актлары Татарстан АССР Верховный Советындагы барлык депутатларның күпчелеге тарафыннан кабул ителә.

Татарстан АССР законнары проектлары һәм автономияле республика дәүләт тормышының башка мөһим мәсьәләләре Татарстан АССР Верховный Советы яки Татарстан АССР Верховный Советы Президиумы карары белән халык тикшерүенә куелырга мөмкин.

98 статья. Татарстан АССР законнары, Татарстан АССР Верховный Советының карарлары һәм башка актлары Татарстан АССР Верховный Советы Президиумы Председателе һәм Секретаре имзалары белән татар һәм рус телләрендә игълан ителә.

99 статья. Татарстан АССР Верховный Советы депутаты Татарстан АССР Министрлар Советына, министрларга һәм Татарстан АССР Верховный Советы оештырган башка органнарның җитәкчеләренә, шулай ук Татарстан АССР территориясендә урнашкан союз һәм республика (РСФСР) буйсынуындагы предприятие, учреждение һәм оешмаларның җитәкчеләренә Татарстан АССР карамагындагы мәсьәләләр буенча запрос белән мөрәҗәгать итәргә хокуклы. Татарстан АССР Министрлар Советы яки запрос ясалган хезмәт урынындагы кеше Татарстан АССР Верховный Советының шул сессиясендә телдән яки язма рәвештә җавап бирергә бурычлы.

100 статья. Татарстан АССР Верховный Советы депутаты Татарстан АССР Верховный Советы ризалыгыннан башка, ә аның сессияләре арасындагы чорда Татарстан АССР Верховный Советы Президиумы ризалыгыннан башка җинаять җаваплылыгына тартыла алмый, кулга алынмый яки суд тәртибендә бирелә торган башка административ җәза чараларына тартыла алмый.

101 статья. Татарстан АССР Верховный Советы Татарстан АССР Верховный Советының даими эшләүче, үзенең бөтен эшендә аңа отчет бирүче һәм аның сессияләре арасындагы чорда шушы Конституциядә каралган чикләрдә Татарстан АССР дәүләт властеның югары органы функцияләрен тормышка ашыручы органын – Татарстан АССР Верховный Советы Президиумын сайлый.

102 статья. Татарстан АССР Верховный Советы Президиумы депутатлар арасыннан Верховный Совет Президиумы Председателе, Председательнең ике урынбасары, Президиумның Секретаре һәм Татарстан АССР Верховный Советы Президиумының унбер члены составында сайлана.

103 статья. Татарстан АССР Верховный Советы Президиумы:

1) Татарстан АССР Верховный Советына һәм халык депутатларының җирле Советларына сайлауларны билгели;

2) Татарстан АССР Верховный Советы сессияләрен чакыра;

3) Татарстан АССР Верховный Советының даими комиссияләре эшчәнлеген координацияли;

4) Татарстан АССР Конституциясенең үтәлешенә контрольлек итә;

5)  Татарстан АССР законнарына аңлатмалар бирә;

6) халык депутатларының җирле Советлары эшчәнлегенә җитәкчелекне тормышка ашыра;

7) район буйсынуындагы шәһәрләр, шәһәрләрдә районнар оештыра, аларга исемнәр бирә һәм исемнәрен үзгәртә, шулай ук башка торак пунктларның исемнәрен үзгәртә һәм бу мәсьәләләр буенча чыгарылган карарларны РСФСР Верховный Советы Президиумы раславына кертә;

8)  авыл Советларын оештыра һәм бетерә, торак пунктларны эшчеләр, курорт һәм дача поселоклары категориясенә кертә, шулай ук РСФСР законнарына туры китереп, республиканың административ-территориаль төзелешенең башка мәсьәләләрен хәл итә;

9) Татарстан АССР Министрлар Советы карарлары һәм боерыклары, халык депутатларының район һәм шәһәр (республика буйсынуындагы шәһәрләр) Советлары карарлары законга туры килмәгәндә, аларны юкка чыгара;

10) Татарстан АССР Верховный Советы Президиумының Почет грамотасы белән бүләкли; Татарстан АССРның мактаулы исемнәрен билгели һәм бирә;

11) Татарстан АССР Конституциясе һәм законнары белән билгеләнгән башка вәкаләтләрне тормышка ашыра.

104 статья. Татарстан АССР Верховный Советы Президиумы Верховный Совет сессияләре арасындагы чорда түбәндәгеләрне эшли һәм соңыннан чираттагы сессия раславына кертә:

1) кирәк булган хәлләрдә Татарстан АССРның гамәлдәге закон актларына үзгәрешләр кертә;

2) закон белән билгеләнгән тәртиптә районнар һәм республика буйсынуындагы шәһәрләр оештыра, аларга исемнәр бирә һәм исемнәрен үзгәртә;

3) Татарстан АССР Министрлар Советы тәкъдиме белән Татарстан АССР министрлыкларын һәм дәүләт комитетларын, дәүләт идарәсенең Татарстан АССР Верховный Советы тарафыннан оештырыла торган башка органнарын оештыра һәм бетерә;

4) Татарстан АССР Министрлар Советы Председателе тәкъдиме белән Татарстан АССР Министрлар Советы составына керә торган аерым кешеләрне хезмәт вазифаларыннан азат итә һәм билгели.

105 статья. Татарстан АССР Верховный Советы Президиумы Указлар чыгара һәм карарлар кабул итә.

106 статья. Татарстан АССР Верховный Советының вәкаләтләре беткәннән соң, Татарстан АССР Верховный Советы Президиумы Татарстан АССРның яңа сайланган Верховный Советы тарафыннан яңа Президиум төзелгәнгә кадәр үзенең вәкаләтләрен саклый.

Татарстан АССРның яңа сайланган Верховный Советы, сайлаулар үткәч ике айдан да соңга калмыйча, Татарстан АССР Верховный Советы Президиумының элекке составы тарафыннан чакырыла.

107 статья. Татарстан АССР Верховный Советы карамагындагы мәсьәләләрне алдан карау һәм хәзерләү өчен, шулай ук Татарстан АССР законнарын һәм Татарстан АССР Верховный Советының һәм аның Президиумының башка карарларын тормышка ашыруга булышлык итү өчен, дәүләт органнары һәм оешмаларының эшчәнлегенә контрольлек итү өчен Татарстан АССР Верховный Советы депутатлар арасыннан даими комиссияләр сайлый.

Татарстан АССР Верховный Советы, кирәк тапканда, теләсә нинди мәсьәлә буенча тикшерү, ревизия комиссияләре һәм башка комиссияләр оештыра.

Барлык дәүләт һәм җәмәгать органнары, оешмалар һәм хезмәт урынындагы кешеләр Татарстан АССР Верховный Советы комиссияләренең таләпләрен үтәргә, аларга кирәкле материаллар һәм документлар бирергә бурычлы.

Комиссияләрнең рекомендацияләре дәүләт һәм җәмәгать органнары, учреждениеләре һәм оешмалары тарафыннан каралуы мәҗбүри. Карау нәтиҗәләре яки күрелгән чаралар турында комиссияләргә билгеләнгән срокта хәбәр ителергә тиеш.

108 статья. Татарстан АССР Верховный Советы үзенә отчет бирүче барлык дәүләт органнары эшчәнлегенә контрольлек итә.

Татарстан АССР Верховный Советы Татарстан АССР халык контроле органнары системасына җитәкчелек итә торган Татарстан АССР Халык контроле комитетын оештыра.

109 статья. Татарстан АССР Верховный Советы һәм аның органнарының эш тәртибе Татарстан АССР Верховный Советы Регламенты һәм Татарстан АССР Конституциясе нигезендә чыгарыла торган башка законнар белән билгеләнә.

12 бүлек. ТАТАРСТАН АССР МИНИСТРЛАР СОВЕТЫ

110 статья. Татарстан АССР Министрлар Советы – Татарстан АССР Хөкүмәте – Татарстан АССР дәүләт властеның башкаручы һәм идарә итүче югары органы.

111 статья. Татарстан АССР Министрлар Советы Татарстан АССР Верховный Советы тарафыннан Татарстан АССР Министрлар Советы Председателе, Председательнең Беренче урынбасары һәм урынбасарлары, министрлар, дәүләт комитетлары председательләре һәм дәүләт идарәсенең республика Верховный Советы оештыра торган башка органнары җитәкчеләре составында төзелә.

Татарстан АССР Верховный Советы Татарстан АССР Министрлар Советы Председателе тәкъдиме белән Татарстан АССР Хөкүмәте составына Татарстан АССРның башка органнары һәм оешмалары җитәкчеләрен кертә ала.

Татарстан АССР Министрлар Советы Татарстан АССРның яңа сайланган Верховный Советы алдында аның беренче сессиясендә үз вәкаләтләрен өстеннән төшерә.

112 статья. Татарстан АССР Министрлар Советы Татарстан АССР Верховный Советы алдында җаваплы һәм аңа отчет бирә, ә Татарстан АССР Верховный Советы сессияләре арасындагы чорда Татарстан АССР Верховный Советы Президиумы алдында җаваплы һәм аңа отчет бирә.

Татарстан АССР Министрлар Советы үзенең эше турында Татарстан АССР Верховный Советына регуляр рәвештә отчет бирә.

113 статья. Татарстан АССР Министрлар Советы дәүләт идарәсенең Татарстан АССР карамагында булган һәм Конституция нигезендә Татарстан АССР Верховный Советы һәм Татарстан АССР Верховный Советы Президиумы компетенциясенә кермәгән барлык мәсьәләләрен хәл итәргә хокуклы.

Татарстан АССР Министрлар Советы үз вәкаләтләре чикләрендә:

1) халык хуҗалыгына һәм социаль-культура төзелешенә җитәкчелекне тәэмин итә; халыкның тормыш дәрәҗәсен һәм культурасын үстерүне тәэмин итү, фән һәм техниканы үстерү, табигать ресурсларыннан рациональ файдалану һәм аларны саклау чараларын эшли һәм тормышка ашыра; акча һәм кредит системасын ныгыту, дәүләт страхованиесен һәм бердәм учет һәм статистика системасын оештыру чараларын тормышка ашыруга булыша; бәяләр, хезмәткә түләү һәм социаль тәэминат өлкәсендә бердәм политика үткәрүдә катнаша; промышленность, төзелеш, авыл хуҗалыгы предприятиеләрен һәм берләшмәләрен, транспорт һәм элемтә предприятиеләрен, шулай ук республика һәм җирле буйсынудагы башка оешмалар һәм учреждениеләрне идарә итүне оештыра;

2)  Татарстан АССРның экономик һәм социаль үсешенең агымдагы һәм перспектив дәүләт планнарын, Татарстан АССРның дәүләт бюджетын эшли һәм Татарстан АССР Верховный Советына кертә; дәүләт планнарын һәм бюджетны гамәлгә ашыру чараларын күрә; планнарның һәм бюджетның үтәлеше турында Татарстан АССР Верховный Советына отчетлар бирә;

3) автономияле республика, район һәм шәһәрләрнең комплекслы экономик һәм социаль үсешен тәэмин итә; Татарстан АССР карамагындагы мәсьәләләр буенча союз һәм республика (РСФСР) буйсынуындагы предприятиеләр, учреждениеләр һәм оешмалар эшчәнлеген координацияли һәм аңа контрольлек итә;

4) дәүләт интересларын яклау, социалистик милекне һәм җәмәгать тәртибен саклау, гражданнарның хокукларын һәм ирекләрен тәэмин итү һәм яклау чараларын тормышка ашыра;

5) СССР Конституциясе билгеләгән чикләрдә дәүләт иминлеген һәм илнең оборона сәләтен тәэмин итү чараларын күрә;

6) кирәк булганда Татарстан АССР Министрлар Советы каршында хуҗалык һәм социаль-культура төзелеше эшләре буенча комитетлар, идарәләр һәм башка ведомстволар төзи;

7) халык депутатларының җирле Советлары башкарма комитетлары эшенә җитәкчелекне тормышка ашыра.

114
статья. Халык хуҗалыгына җитәкчелекне тәэмин итүгә бәйле мәсьәләләрне һәм дәүләт идарәсенең башка мәсьәләләрен хәл итү өчен Татарстан АССР Министрлар Советының даими органы сыйфатында Татарстан АССР Министрлар Советы Председателе, Татарстан АССР Министрлар Советы Председателенең Беренче урынбасары һәм урынбасарлары, шулай ук Татарстан АССР Министрлар Советы турындагы Закон нигезендә Хөкүмәтнең башка членнары составында Татарстан АССР Министрлар Советы Президиумы эшли.

115 статья. Татарстан АССР Министрлар Советы СССР, РСФСР һәм Татарстан АССРның закон актлары, СССР Министрлар Советы һәм РСФСР Министрлар Советы карарлары һәм боерыклары нигезендә һәм аларны үтәү йөзеннән карарлар һәм боерыклар чыгара, аларның үтәлешен оештыра һәм тикшерә. Татарстан АССР Министрлар Советы карарларын һәм боерыкларын үтәү Татарстан АССРның бөтен территориясендә мәҗбүри.

116 статья. Татарстан АССР Министрлар Советы үз компетенциясе чикләрендә халык депутатларының район һәм шәһәр (республика буйсынуындагы шәһәр) Советлары башкарма комитетларының карарларын һәм боерыкларын юкка чыгарырга хокуклы.

Татарстан АССР Министрлар Советы Татарстан АССР министрлыклары, дәүләт комитетлары, үз карамагындагы башка органнарның актларын юкка чыгарырга хокуклы. 
117 статья. Татарстан АССР Министрлар Советы Татарстан министрлыклары, дәүләт комитетлары, үз карамагындагы башка органнарның эшен берләштерә һәм аңа юнәлеш бирә.

Татарстан АССР министрлыклары, дәүләт комитетлары һәм дәүләт идарәсенең башка органнары Татарстан АССР Министрлар Советына, шулай ук РСФСРның тиешле министрлыклары һәм дәүләт комитетларына буйсынган хәлдә үзләренә тапшырылган идарә тармакларына җитәкчелек итәләр яки тармакара идарәне тормышка ашыралар.

Татарстан АССР министрлыклары, дәүләт комитетлары һәм дәүләт идарәсенең башка органнары үзләренә тапшырылган идарә сфераларының торышы һәм үсеше өчен җаваплы; үзләренең компетенцияләре чикләрендә СССР, РСФСР һәм Татарстан АССР законнары СССР Верховный Советы һәм аның Президиумының, РСФСР Верховный Советы һәм аның Президиумының, Татарстан АССР Верховный Советы һәм аның Президиумының башка карарлары, СССР Министрлар Советы, РСФСР Министрлар Советы һәм Татарстан АССР Министрлар Советы карарлары һәм боерыклары, СССР һәм РСФСРның тиешле министрлыклары һәм дәүләт комитетлары актлары нигезендә һәм аларны үтәү йөзеннән актлар чыгаралар, аларның үтәлешен оештыралар һәм тикшерәләр.
118
статья. Татарстан АССР Министрлар Советы һәм аның Президиумының компетенциясе, аларның эш тәртибе, Татарстан АССР Министрлар Советының дәүләтнең башка органнары белән мөнәсәбәтләре, шулай ук Татарстан АССРның министрлыклары, дәүләт комитетлары һәм дәүләт идарәсенең башка органнары исемлеге Конституция нигезендә Татарстан АССР Министрлар Советы турындагы Закон белән билгеләнә.
VI. ТАТАРСТАН АССРда ДӘҮЛӘТ ВЛАСТЕ ҺӘМ ИДАРӘСЕНЕҢ ҖИРЛЕ

ОРГАННАРЫ
13 бүлек. ХАЛЫК ДЕПУТАТЛАРЫНЫҢ ҖИРЛЕ СОВЕТЛАРЫ

119
статья. Районнарда, шәһәрләрдә, шәһәрләрдәге районнарда, поселокларда, авыл торак пунктларында дәүләт власте органнары – халык депутатларының тиешле Советлары.

120
статья. Халык депутатларының җирле Советлары җирле әһәмияте булган барлык мәсьәләләрне гомумдәүләт интереслары һәм Совет территориясендә яшәүче гражданнар интереслары нигезендә хәл итәләр, югарыгы дәүләт органнарының карарларын тормышка ашыралар, халык депутатларының түбәнге Советлары эшенә җитәкчелек итәләр, республика (АССР, РСФСР) һәм гомумсоюз күләмендә әһәмиятле мәсьәләләрне тикшерүдә катнашалар, алар буенча үзләренең тәкъдимнәрен кертәләр.

Халык депутатларының җирле Советлары үз территорияләрендә дәүләт, хуҗалык һәм социаль-культура төзелешенә җитәкчелек итәләр; экономик һәм социаль үсеш планнарын, җирле бюджетны һәм аларның үтәлеше турындагы отчетларны раслыйлар; үзләренә буйсынган дәүләт органнарына, предприятие, учреждение һәм оешмаларга җитәкчелекне тормышка ашыралар; законнарның үтәлешен, дәүләт һәм җәмәгать тәртибен, гражданнарның хокукларын саклауны тәэмин итәләр; илнең оборона сәләтен ныгытуга булышлык итәләр.

121 статья. Халык депутатларының җирле Советлары үз вәкаләтләре чикләрендә үз территорияләрендә комплекслы экономик һәм социаль үсешне тәэмин итәләр; шул территориядә урнашкан һәм югарыгы органнарга буйсынучы предприятие, учреждение һәм оешмаларның законнарны үтәвенә контрольлек итәләр, аларның җирдән файдалану, табигатьне саклау, төзелеш, хезмәт ресурсларыннан файдалану, халык куллануы товарлары җитештерү, халыкка социаль-культура, көнкүреш хезмәте һәм башка төрле хезмәт күрсәтү өлкәсендәге эшен координациялиләр һәм аңа контрольлек итәләр.

122 статья. Халык депутатларының җирле Советлары ССР Союзы, РСФСР һәм Татарстан АССР законнары нигезендә үзләренә бирелгән вәкаләтләр чикләрендә карарлар кабул итәләр.

Җирле Советларның карарларын үтәү шул Совет территориясендә урнашкан барлык предприятиеләр, учреждениеләр һәм оешмалар өчен, шулай ук хезмәт урынындагы кешеләр һәм гражданнар өчен мәҗбүри.

123
статья. Халык депутатларының район, шәһәр һәм шәһәрләрдәге район Советлары сессияләре аларның башкарма комитетлары тарафыннан елга кимендә дүрт тапкыр чакырыла.

Халык депутатларының поселок һәм авыл Советлары сессияләре аларның башкарма комитетлары тарафыннан елга кимендә алты тапкыр чакырыла.

Халык депутатларының җирле Советлары сессияләрдә ССР Союзы, РСФСР һәм Татарстан АССР законнары белән алар карамагына кертелгән теләсә нинди мәсьәләне карарга һәм хәл итәргә хокуклы. Сессияләрдә генә хәл ителә торган мәсьәләләр исемлеге халык депутатларының җирле Советлары турындагы законнар белән билгеләнә.

124
статья. Халык депутатларының җирле Советлары җирле Советлар карамагындагы мәсьәләләрне башлангыч тәртиптә карау һәм хәзерләү өчен, шулай ук Советларның карарларын тормышка ашыруга булышлык итү, дәүләт органнары, предприятиеләр, учреждениеләр һәм оешмалар эшенә контрольлек итү өчен депутатлар арасыннан даими комиссияләр сайлыйлар.

Җирле Советлар даими комиссияләре рекомендацияләренең тиешле дәүләт һәм җәмәгать органнары, предприятиеләр, учреждениеләр һәм оешмалар тарафыннан каралуы мәҗбүри. Карау нәтиҗәләре яки күрелгән чаралар турында билгеләнгән срокта комиссияләргә хәбәр ителергә тиеш.

125 статья. Халык депутатларының җирле Советлары, түбәнге Советлар эшенә җитәкчелек итү белән бергә, түбәнге Советларның актлары законга туры килмәгән очракта бу актларны юкка чыгарырга хокуклы.

126 статья. Халык депутатларының җирле Советлары үзләренең эшен җәмәгать оешмалары һәм хезмәт коллективлары белән тыгыз элемтәдә алып баралар, иң мөһим мәсьәләләрне гражданнар тикшерүенә чыгаралар, аларны даими комиссияләр, башкарма комитетлар һәм Советларга отчет бирә торган башка органнар эшенә тарталар, җирле ирекле җәмгыятьләр эшенә булышалар һәм халыкның җәмәгать үзешчәнлеген үстерәләр.
14 бүлек. ХАЛЫК ДЕПУТАТЛАРЫНЫҢ ҖИРЛЕ СОВЕТЛАРЫ БАШКАРМА КОМИТЕТЛАРЫ
127 статья. Халык депутатларының җирле Советларының башкаручы һәм идарә итүче органнары – шул Советларның  депутатлары арасыннан председатель, председательнең урынбасарлары, секретарь һәм членнар составында сайлана торган башкарма комитетлар.

Башкарма комитетлар үзләрен сайлаган Советлар алдында, шулай ук хезмәт коллективлары һәм тору урыннарында гражданнарның җыелышларында елга кимендә бер тапкыр отчет бирәләр.

128 статья. Халык депутатларының җирле Советлары башкарма комитетлары

үзләрен сайлаган Советка да, югары башкаручы һәм идарә итүче органга да турыдан-туры отчет бирәләр.

129 статья. Халык депутатларының җирле Советлары башкарма комитетлары үзләрен сайлаган Советлар һәм дәүләт власте һәм идарәсенең югары органнары карарлары нигезендә тиешле Советлар территориясендә дәүләт, хуҗалык һәм социаль-культура төзелешенә җитәкчелек итәләр.

Халык депутатларының җирле Советлары башкарма комитетлары, Советлар сессияләрдә генә хәл ителергә тиешле мәсьәләләрдән тыш, Советлар карамагындагы барлык мәсьәләләрне хәл итәргә хокуклы.

Башкарма комитетлар Советларның сессияләрен чакыралар, Советларның даими комиссияләре эшен координациялиләр; депутатларга вәкаләтләрен тормышка ашыруда булышлык күрсәтәләр; Советлар һәм дәүләтнең югарыгы органнары карарларын, шулай ук сайлаучыларның наказларын үтәүне оештыралар; үзләренә буйсынган идарә органнарына җитәкчелек итәләр.

130 статья. Халык депутатларының җирле Советлары башкарма комитетлары үз компетенцияләре чикләрендә карарлар кабул итәләр һәм боерыклар чыгаралар.

131 статья. Халык депутатлары Советларының башкарма комитетлары халык депутатларының түбәнге Советлары башкарма комитетларының карарларын һәм боерыкларын юкка чыгарырга хокуклы.

132 статья. Халык депутатлары җирле Советларының вәкаләтләре беткәннән соң, аларның башкарма комитетлары яңа чакырылыш халык депутатлары Советлары тарафыннан башкарма комитетлар сайлаганга кадәр үзләренең вәкаләтләрен саклыйлар.

133 статья.
 Башкарма комитетларның бүлекләре һәм идарәләре халык депутатларының район, шәһәр, шәһәрләрдәге район халык депутатлары Советлары тарафыннан оештырылалар һәм үзләренең эшләрендә Советларга һәм аларның башкарма комитетларына, шулай ук дәүләт идарәсенең тиешле югарыгы органнарына да буйсыналар.

Халык депутатлары җирле Советлары башкарма комитетларының бүлекләре һәм идарәләре исемлеге һәм аларны оештыру тәртибе ССР Союзы, РСФСР һәм Татарстан АССР законнары белән билгеләнә.

VII. ТАТАРСТАН АССРның ЭКОНОМИК ҺӘМ СОЦИАЛЬ ҮСЕШЕНЕҢ ДӘҮЛӘТ ПЛАНЫ. ТАТАРСТАН АССРның ДӘҮЛӘТ БЮДЖЕТЫ

134 статья. Татарстан АССРның экономик һәм социаль үсеше дәүләт планы –
РСФСРның экономик һәм социаль үсеше дәүләт планының состав өлеше.

Татарстан АССРның экономик һәм социаль үсешенең агымдагы һәм перспектив дәүләт планнары, РСФСРны экономик һәм социаль үстерүнең төп бурычларына һәм юнәлешләренә туры китереп, республика территориясендә комплекслы экономик һәм социаль үсешне тәэмин итү максатын күздә тота.

135 статья. Татарстан АССРның экономик һәм социаль үсешенең дәүләт планы Татарстан АССР Министрлар Советы тарафыннан, РСФСРның экономик һәм социаль үсеше дәүләт планыннан чыгып, Татарстан АССР министрлыклары, дәүләт комитетлары һәм дәүләт идарәсенең башка органнары, халык депутатларының җирле Советлары план проектлары нигезендә эшләнә.

Татарстан АССРның экономик һәм социаль үсешенең дәүләт планына Татарстан АССР территориясендә булган союз һәм республика (РСФСР) буйсынуындагы предприятие, учреждение һәм оешмалар планнарының төп күрсәткечләре кертелә.

Экономик һәм социаль үсеш планнары предприятие, учреждение һәм оешмалар коллективлары, шулай ук җәмәгать оешмалары тәкъдимнәрен исәпкә алып эшләнә.

136 статья. Татарстан АССР Министрлар Советы Татарстан АССРның экономик һәм социаль үсеше дәүләт планын Татарстан АССР Верховный Советы каравына кертә.
Татарстан АССР Верховный Советы Татарстан АССР Министрлар Советы доклады һәм Татарстан АССР Верховный Советының План-бюджет һәм башка даими комиссияләренең заключениеләре буенча Татарстан АССРның экономик һәм социаль үсешенең дәүләт планын тикшерә һәм раслый.

137 статья. Татарстан АССРның дәүләт бюджеты РСФСРның бердәм дәүләт бюджетының состав өлеше булып тора һәм Татарстан АССРның республика бюджетын һәм җирле бюджетларны берләштерә.

138 статья. Татарстан АССРның дәүләт бюджеты РСФСР һәм Татарстан АССРның экономик һәм социаль үсеше дәүләт планнары, РСФСР дәүләт бюджеты нигезендә Татарстан АССР Министрлар Советы тарафыннан эшләнә һәм Татарстан АССР Министрлар Советы доклады, Татарстан АССР Верховный Советының План-бюджет һәм башка даими комиссияләренең заключениеләре буенча Татарстан АССР Верховный Советы тарафыннан раслана.

139 статья. Татарстан АССР экономик һәм социаль үсеше дәүләт планнарының һәм Татарстан АССР дәүләт бюджетының үтәлеше турындагы отчетлар Татарстан АССР Верховный Советы тарафыннан карала һәм раслана. План һәм бюджет үтәлешенең гомуми күрсәткечләре бөтенхалык игътибарына игълан ителә.

VIII. СУД ЭШЛӘРЕ, АРБИТРАЖ ҺӘМ ПРОКУРОР НАДЗОРЫ
15 бүлек. СУД ҺӘМ АРБИТРАЖ

140 статья. Татарстан АССРда суд эшләре фәкать суд тарафыннан гына тормышка ашырыла.

Татарстан АССР судларына Татарстан АССР Верховный Суды һәм район (шәһәр) халык судлары керә.

Татарстан АССР судларының оештырылуы һәм эш тәртибе ССР Союзы, РСФСР законнары һәм шушы Конституция белән билгеләнә.

141 статья. Татарстан АССРның барлык судлары судьяларның һәм халык утырышчыларының сайланып куелуы нигезендә оештырыла.

Район (шәһәр) халык судларының халык судьялары район (шәһәр) гражданнары тарафыннан гомуми, тигез һәм туры сайлау хокукы нигезендә яшерен тавыш бирү юлы белән бишьеллык срокка сайланалар. Район (шәһәр) халык судларының халык утырышчылары гражданнарның эш яки тору урыннарында үткәрелә торган җыелышларда ачык тавыш бирү юлы белән ике ел ярым срокка сайланалар.

Судьялар һәм халык утырышчылары сайлаучылар яки үзләрен сайлаган органнар алдында җаваплы, аларга отчет бирәләр һәм закон белән билгеләнгән тәртиптә алар тарафыннан кире чакырып алынырга мөмкин.

142 статья. Татарстан АССР Верховный Суды – Татарстан АССРның югары суд органы, һәм ул республиканың район (шәһәр) халык судларының суд эшчәнлегенә надзорны тормышка ашыра.

Татарстан АССР Верховный Суды Татарстан АССР Верховный Советы тарафыннан Председатель, аның урынбасарлары, членнар һәм халык утырышчылары составында бишьеллык срокка сайлана.

143 статья. Барлык судларда гражданлык һәм җинаять эшләрен карау коллегиаль рәвештә тормышка ашырыла; беренче инстанция судында халык утырышчылары катнашында алып барыла. Суд эшләрен караганда халык утырышчылары судьяга бирелгән барлык хокуклардан файдаланалар.

144 статья. Судьялар һәм халык утырышчылары бәйсез һәм законга гына буйсыналар.

145 статья. Татарстан АССРда суд эшләре гражданнарның закон һәм суд алдында тигез булуы нигезендә тормышка ашырыла.

146 статья. Барлык судларда эшләр ачык рәвештә карала. Закон белән билгеләнгән очракларда гына, суд эшләрен алып баруның кагыйдәләрен саклап, эшләрне ябык суд утырышында карауга юл куела.

147 статья. Гаепләнүчегә яклану хокукы тәэмин ителә.

148 статья. Татарстан АССРда суд эше татар яки рус телендә, яки шул урындагы күпчелек халык сөйләшә торган телдә алып барыла. Эштә катнашучы һәм суд эше алып барыла торган телне белмәүче кешеләргә тәрҗемәче аркылы эшнең материаллары белән тулысынча танышу, суд эшләрендә катнашу хокукы һәм судта ана телендә сөйләү хокукы тәэмин ителә.

149 статья. Суд хөкеме карарыннан башка һәм законга туры килмәгәндә беркем дә җинаять эшләүдә гаепле дип таныла алмый, шулай ук җинаять җәзасына тартыла алмый.
150 статья. Гражданнар һәм оешмаларга юридик ярдәм күрсәтү өчен адвокатлар коллегиясе эшли. Законда каралган очракларда гражданнарга юридик ярдәм түләүсез күрсәтелә.

Адвокатураның оештырылуы һәм эш тәртибе ССР Союзы һәм РСФСР законнары белән билгеләнә.

151 статья. Судта гражданлык һәм җинаять эшләрен караганда җәмәгать оешмалары һәм хезмәт коллективлары вәкилләре катнаша ала.

152 статья. Предприятиеләр, учреждениеләр һәм оешмалар арасындагы хуҗалык бәхәсләрен хәл итү дәүләт арбитражы органнары тарафыннан үз компетенцияләре чикләрендә тормышка ашырыла.
16 бүлек. ПРОКУРАТУРА
153 статья. Татарстан АССР территориясендә барлык министрлыклар, дәүләт комитетлары һәм ведомстволар, предприятиеләр, учреждениеләр һәм оешмалар, халык депутатлары җирле Советларының башкаручы һәм идарә итүче органнары, колхозлар, кооператив һәм башка җәмәгать оешмалары, хезмәт урынындагы кешеләр, шулай ук гражданнар тарафыннан законнарның төгәл һәм бердәй үтәлүенә югары надзор СССР Генеральный прокуроры, аңа буйсынучы РСФСР Прокуроры, Татарстан АССР Прокуроры һәм түбәнге прокурорлар тарафыннан тормышка ашырыла.

154 статья. Татарстан АССР Прокуроры СССР Генеральный прокуроры тарафыннан билгеләнә.

Район һәм шәһәр прокурорлары РСФСР Прокуроры тарафыннан билгеләнә һәм СССР Генеральный прокуроры тарафыннан раслана.

155 статья. Татарстан АССР Прокурорының һәм барлык түбәнге прокурорларның вәкаләт срогы – биш ел.

156 статья. Прокуратура органнары үз вәкаләтләрен, СССР Генеральный прокурорына гына буйсынган хәлдә, нинди дә булса җирле органнарга бәйсез рәвештә тормышка ашыралар.

IX. ТАТАРСТАН АССРның ГЕРБЫ, ФЛАГЫ ҺӘМ БАШКАЛАСЫ

157 статья. Татарстан Автономияле Совет Социалистик Республикасының Дәүләт гербы РСФСРның Дәүләт гербыннан гыйбарәт. Ул рус телендә «РСФСР» һәм рус һәм татар телләрендә «Барлык илләрнең пролетарийлары, берләшегез!» дигән язулы кызыл фонда кояш нурлары эчендә башаклар белән әйләндереп алынган урак һәм чүкеч сурәтеннән гыйбарәт. «РСФСР» дигән язу астында ваграк хәрефләр белән «Татарстан АССР» дип язылган. Гербның югары ягында – биш почмаклы йолдыз.

158 статья. Татарстан Автономияле Совет Социалистик Республикасының Дәүләт флагы РСФСРның Дәүләт флагыннан гыйбарәт. Ул – сап янында флагның бөтен киңлегенә сузылган һәм флаг озынлыгының сигездән бер өлешен алып торган сыек зәңгәр полосалы турыпочмаклы кызыл тукымадан гыйбарәт. Кызыл тукыманың югарыгы сул почмагында алтын урак һәм чүкеч һәм алар өстендә алтын кайма белән әйләндереп алынган бишпочмаклы кызыл йолдыз сурәте төшерелгән. Сурәт астында алтын хәрефләр белән «Татарская АССР» дип язылган. Флаг киңлегенең озынлыгына нисбәте – 1:2.

159 статья. Татарстан Автономияле Совет Социалистик Республикасының башкаласы – Казан шәһәре.

X. ТАТАРСТАН АССР КОНСТИТУЦИЯСЕНЕҢ ГАМӘЛДӘ БУЛУЫ ҺӘМ АНЫ ҮЗГӘРТҮ ТӘРТИБЕ

160 статья. Татарстан АССР дәүләт органнарының барлык законнары һәм башка актлары Татарстан АССР Конституциясе нигезендә һәм аңа туры китереп чыгарылалар.

161 статья. Татарстан АССР Конституциясен үзгәртү Татарстан АССР Верховный Советының Татарстан АССР Верховный Советындагы барлык депутатларның өчтән ике өлешеннән ким булмаган күпчелеге тарафыннан кабул ителгән карары белән эшләнә.

